
      1. Introdución


      Nos últimos vinte anos, as enerxías renovábeis alcanzaron unha maior relevancia no panorama enerxético mundial debido á demanda crecente de enerxía dispoñíbel, fundamentalmente eléctrica, á procura dunha maior diversificación enerxética, así como á asunción de políticas para a redución da emisión de gases de efecto invernadoiro, conxugando estes obxectivos coa obtención de altos rendementos produtivos. Dentro do conxunto das enerxías renovábeis destaca o papel da enerxía eólica, fonte subministradora de electricidade.


      Calquera distribución do uso dos recursos no tempo está vinculada á conservación ou ao esgotamento destes, e ao seu carácter renovábel ou esgotábel. Neste contexto, cun claro esgotamento dos recursos fósiles, o uso alternativo e complementario das enerxías renovábeis para garantir o subministro enerxético cunha menor carga ambiental, parece unha solución factíbel1.


      Existen diferentes argumentos a favor e en contra do desen- volvemento das enerxías renovábeis e do interese que isto podería ter para a economía. Nós imos destacar tres pola súa relación cos contidos desta publicación:


      
        	
A economía institucionalista: definida como a análise económica do marco institucional, destacando a importancia de ter en conta os elementos institucionais para conseguir unha economía con maior relevancia práctica que permita desenvolver marcos globais de solución. Con todo, no campo dos recursos naturais a súa aplicación foi máis limitada, mais non por iso menos importante2.


      


      O institucionalismo defínese como “el análisis crítico dirigido a describir de forma precisa el funcionamiento de un sistema económico con el propósito de alterar intencionadamente ese sistema hacia estructuras y prácticas sociales más democráticas y participativas” (Esparta, 2002, p. 2). A definición de “institución” preséntase como fundamental tanto para a exposición dos problemas como para a resolución destes, admitindo que as institucións están formadas polo conxunto de regulamentos (institucións formais), actitudes, aptitudes, tradicións, convencións sociais (institucións informais), que en conxunto regulan o comportamento das persoas na súa actividade social.


      En relación con esta problemática e moi vinculada coas enerxías renovábeis, campo en que os avances técnicos son tremendamente significativos, cómpre avaliar o papel da economía institucionalista a partir de tres elementos clave:


      –A intervención pública non pode ser allea ás disposicións técnicas e tecnolóxicas de cada momento, para poder actuar de elemento ordenador e así evitar a posíbel lesión que pode provocar sobre o medio.


      –A necesaria interdependencia entre as institucións e o marco tecnolóxico, xa que os avances técnicos poden permitir desenvolver novos procesos que eran vistos como imposíbeis desde as institucións.


      –Nas políticas públicas de xestión de recursos naturais, o apoio da técnica debe de actuar como complemento ao marco institucional e non como un elemento substitutivo da mesma3. En esencia, prevalece a idea de que o factor de produción (un recurso) depende do marco institucional que será quen de estabelecer as limitacións na extracción e no uso do recurso4.


      
        	
A economía ecolóxica: tamén coñecida como enfoque ecointegrador5 ou bioeconomía6, estuda a sustentabilidade considerando as relacións entre os subsistemas económicos dentro dun sistema de rango superior que é o do conxunto das relacións sociais, que á súa vez forma parte doutro que é a Natureza ou Biosfera7.


      


      A análise que se propón desde este enfoque é de carácter transdisciplinar e holístico, dada a complexidade dos problemas aos que se atende. Por outra banda, a incerteza sobre moitas accións sociais e económicas presupón adoptar unha actitude prudente (principio de precaución), onde teña cabida a participación dos colectivos implicados e considerando que tamén existe un interese por parte das institucións.


      Non é allea, pois, á economía ecolóxica a reflexión sobre o cadro institucional, xa que resulta necesaria para conseguir unha xestión correcta e xusta dos recursos, acompañándoa, para un mellor resultado, de coñecementos provenientes da física ou da bioloxía8.


      
        	
A economía da enerxía: a enerxía é tamén estudada pola economía convencional, tratando a evolución dos sectores enerxéticos como un elemento clave do sistema económico contemporáneo, en que o sistema enerxético non destaca por ser respectuoso co ambiente nin sustentábel no tempo. Neste caso os problemas ambientais inherentes aos procesos de transformación e uso da enerxía son considerados desde a perspectiva das externalidades, valoradas como elementos que, mesmo non sendo desexados, afectan o ambiente, os cidadáns, e provocan conflitos distributivos nas rexións e nas xeracións. Mesmo así, as externalidades (ou custos sociais como prefería chamalos Kapp) son en moitas ocasións ignoradas pola economía convencional (Aguilera, 2002, p. 30). A economía aparece como un sistema cerrado que centra a súa atención sobre a produción e o intercambio de recursos, tratando de alcanzar un equilibrio en ocasións irracional, baseado nunha suposta racionalidade económica individual. Os prezos de mercado son aceptados como unha expresión das preferencias individuais e sociais, cunha defensa da eficiencia económica que non considera a interacción do contexto social (Aguilera, 2002, p. 42).


      


      A discusión teórica forxouse co paso do tempo, porén é moi recente a adopción de medidas neste senso, xa que non tivo un papel determinante até a década dos 90 do século XX9. Sucedéronse variadas iniciativas por parte dos países, alentando tamén o interese económico nesta materia.


      Con todo, o desenvolvemento da enerxía renovábel localízase nunhas cantas rexións e países:


      — O 86 % dos parques eólicos existentes no mundo concéntranse en cinco países: Alemaña, Dinamarca, Estados Unidos, España e A India.


      — O 70 % das plantas fotovoltaicas están en Xapón e Ale-maña.


      Os avances experimentados no uso da enerxía renovábel aínda non son máis que pasos iniciais, e isto resulta máis evidente de compararmos os resultados económicos das áreas convencional e renovábel das empresas enerxéticas: no ano 2003, Brithish Petroleum (en adiante BP) tivo un volume de vendas de 233.000 millóns de dólares, mentres que a porcentaxe de vendas de BP Solar foi do 0,14 % (uns 330 millóns de dólares). A petroleira Shell tivo unhas vendas totais de 269.000 millóns de dólares, mentres que Shell Solar só alcanzou o 0,11 % (292 millóns de dólares)10.


      Dar un paso cara atrás neste proceso non parece posíbel, mais tampouco se debe infravalorar o dominio do sistema enerxético actual. Quedan demostradas as limitacións das fontes de enerxía fósil e nuclear, asentadas no esgotamento fundamentalmente, mais para que as enerxías renovábeis gañen peso é necesaria unha maior concienciación social e a existencia de cadros normativos que apoien o desenvolvemento de iniciativas para o seu fomento, cunha maior participación cidadá en todo o proceso que anule as dúbidas que aínda prevalecen sobre estas enerxías.


      A orixe desa desconfianza parece ser máis mental que práctica e parte de premisas altamente cuestionábeis que están a dominar o discurso sobre as enerxías renovábeis. Existe unha estreita relación entre a falta de vontade política e a preguiza ante a necesaria reconversión mental, menos relacionadas coas actitudes psicolóxicas dos gobernantes e dos cidadáns que coas complexas composicións de forzas sociais e posíbeis conflitos de intereses. A razón está en que gran parte da lexislación ambiental non é aceptada desde unha perspectiva política, social ou cultural, debido a que “las situaciones que la legislación ambiental pretende corregir no constituyen casos individuales de desviación respecto del orden jurídico, sino verdaderas regularidades sociales” (Aguilera, 1998, p. 6).


      Neste senso, as premisas relacionadas coas decisións políticas son as seguintes:


      
        	A dependencia das enerxías renovábeis da existencia de subvencións. Faise fincapé nesta afirmación, sen indicar que as enerxías fósiles e a enerxía nuclear tamén son beneficiarias de subvencións (superiores en cantidade ás destinadas ás enerxías renovábeis) e de privilexios, en detrimento do desenvolvemento real das enerxías renovábeis.


        	A necesidade de consenso coa industria enerxética. O dominio da industria enerxética alcanza tales dimensións que dificulta a adopción de calquera cambio no patrón do uso da enerxía, debido ao monopolio que a industria enerxética exerce sobre calquera tema relacionado co abastecemento enerxético.


        	Fixación coa competitividade nos mercados enerxéticos. Os programas de promoción das enerxías renovábeis organízanse en función dun mercado enerxético liberalizado, sen considerar que o desenvolvemento das enerxías renovábeis se relaciona máis co mercado tecnolóxico que co mercado enerxético.


        	A necesidade dos compromisos dos tratados globais. Para poder solucionar os problemas enerxéticos que xorden a nivel global estabelécense medidas globais, que se negocian de forma xeral e que son vinculantes para todos.


        	Contaminación ambiental das enerxías renovábeis. As enerxías renovábeis non son inocuas para o ambiente e debe demostrarse que a súa implantación non provoca o mesmo dano que as enerxías fósiles e a enerxía nuclear, deixando nun segundo plano a comparativa de lesión reversíbel e lesión irreversíbel, que coidamos debería liderar este debate tamén.

      


      Este conxunto de aseveracións empece unha verdadeira comprensión do potencial das enerxías renovábeis, fomentando estratexias reducionistas que aumentan o valor do sistema enerxético actual, inclinando o debate cara a unha soa parte do problema, quer sobre a base das ameazas ambientais das emisións das enerxías fósiles, quer sobre a base dos perigos da enerxía nuclear e da seguridade enerxética, ou desde a óptica do esgotamento das reservas de petróleo. Nunha estratexia enerxética global resulta preciso estabelecer catro diferenzas clave entre as enerxías fósiles-enerxía nuclear e as enerxías renovábeis, para demostrar que existe un argumento favorábel ás enerxías renovábeis, en canto contribúen ao benestar da sociedade e tamén a unha estratexia económica sustentábel:


      
        	O uso das enerxías fósiles e da enerxía nuclear provoca lesións ambientais xerais entre as rexións, que abranguen desde a xeración dos produtos até o uso de subprodutos e derivados, que contaminan a auga, o aire, o solo e a atmosfera. O uso de enerxías renovábeis non presenta este tipo de afectación, polo que resulta máis respectuoso co ecosistema e menos nocivo co clima.


        	A enerxía de orixe fósil presenta un gran risco de esgotamento, por tanto, o seu uso continuado provocará un constante incremento dos custos de extracción e dos prezos, podendo provocar estrangulamentos no abastecemento.


        	As reservas de enerxías fósiles e de enerxía nuclear concéntranse nun reducido número de áreas xeográficas a nivel mundial, e isto implica a existencia de longas cadeas de subministro que, indirectamente, provocan grandes dotacións en infraestruturas e a concreción de acordos políticos e económicos entre países para evitar tensións e conflitos. As enerxías renovábeis axústanse ás condicións ambientais do seu contorno e precisan unha infraestrutura mínima en comparación coas enerxías fósiles, facilitando a inexistencia de conflitos entre países.


        	As enerxías fósiles e a enerxía nuclear tenden a ser máis caras debido á característica anteriormente citada, ao incrementarse tanto os custos directos como os indirectos. As enerxías renovábeis non acumulan custos de combustíbel, coa excepción da bioenerxía, e os custos redúcense debido aos avances tecnolóxicos que permiten melloras na produtividade e nos rendementos.

      


      Canto á vinculación do sistema enerxético actual coa emisión de gases de efecto invernadoiro (en adiante GEI), un elemento destacado na lesión climática que se está a producir, a implicación efectiva dos gobernos e do sistema enerxético preséntase como un premisa ineludíbel. A produción de electricidade é unha das principais fontes emisoras de GEI, e os efectos positivos dos plans de redución apreciaranse se hai un compromiso efectivo e unha implicación real do sistema enerxético11. Por exemplo, en Estados Unidos, o goberno federal animou as compañías eléctricas a que puxesen en marcha plans voluntarios de redución de GEI que alcanzaron resultados aceptábeis durante uns anos, mais que, a partir da década dos 90, volveron incrementarse de forma considerábel, conseguindo o consumo de carbón un papel protagonista moito máis alá dos plans de enerxías renovábeis12.


      A pesar das vantaxes existentes dentro deste clima de disparidade e considerando que as necesidades enerxéticas seguen en constante crecemento, non sería críbel pensar que os ideólogos do sistema enerxético actual aceptasen que o modelo de distribución de enerxía que empregan é nocivo e que as enerxías renovábeis poderían suplantalo. Tampouco se debe adoptar unha postura inxenua xa que, a pesar dos avances conseguidos, as enerxías renovábeis deben aínda contemplarse como un complemento –necesario– que contribúa a reorientar o modelo enerxético actual, e non tanto como un substitutivo inmediato.


      Dentro do grupo das enerxías renovábeis, nesta publicación o interese céntrase na enerxía eólica. Enténdese por enerxía eólica unha forma indirecta da enerxía solar que se produce como consecuencia da enerxía cinética do vento, debido ás diferenzas de temperatura e de presión atmosférica orixinadas pola radiación solar. Na superficie terrestre o vento cambia a súa traxectoria ao sufrir interaccións co terreo, feito que deriva nunha variación da velocidade do vento respecto á altura.


      Durante o século pasado a enerxía eólica utilizouse para producir electricidade, case sempre aplicada a instalacións de pequeno tamaño e principalmente orientadas ao autoconsumo. Na procura de novas fontes dentro do modelo enerxético convencional, a enerxía eólica cobrou importancia polas súas vantaxes ambientais, un alto nivel de desenvolvemento tecnolóxico e despois de demostrar a súa viabilidade en termos económicos.


      Para a obtención de electricidade a partir do vento, instálanse aeroxeradores en parques eólicos. Conséguese, grazas a un longo e intenso proceso de remodelación da zona apta para tal fin, o asentamento dunha subestación eléctrica pertencente a un grupo empresarial. Os obxectivos son comúns aos das demais empresas: vender un produto e obter un beneficio. Mais, en xeral, no estudo económico das empresas non se consideran elementos transcendentais como a alteración do solo, a contaminación das augas, elementos que, non sendo susceptíbeis dunha valoración monetaria directa ou inmediata, son afastados e considerados gratuítos13. A enerxía eólica é unha das fontes de enerxía renovábel de localización xeográfica de carácter local, no senso de que a súa implantación afecta directamente a rexión onde se instala o parque eólico, cunha rendibilidade a longo prazo (de 15 a 30 anos) que beneficia aqueles países con zonas de alto aproveitamento do recurso do vento.


      A enerxía eólica non presenta altos índices de contaminación do medio posto que é mínimo o uso de substancias tóxicas (as propias da fabricación dos aeroxeradores), contribuíndo a evitar as emisións asociadas ao uso de enerxías de orixe fósil como o dióxido de xofre, óxidos de nitróxeno, dióxido de carbono e outras partículas.


      O liderado conseguido pola enerxía eólica está fóra de calquera discusión, tanto a nivel internacional, europeo ou no Estado español, ocupando tamén en Galiza un lugar destacado.


      No caso galego, cómpre preguntarse cal é a verdadeira dimensión dese liderado cando estamos a vivir un momento de cambios económicos e inestabilidades enerxéticas, de reclamacións sociais e de perda de aceptación da enerxía eólica por boa parte da cidadanía:


      
        	As autoridades políticas, económicas e enerxéticas destacan a situación de desenvolvemento alcanzada pola enerxía eólica en Galiza, mais non existe nin existiu un modelo de desenvolvemento do sector eólico que considerase a participación de todos os axentes implicados, como é o caso dos propietarios dos terreos, nin se dispón dun criterio amplamente aceptado que permita estabelecer unha valoración dos mesmos. Por que motivo non se considera a participación dos propietarios na propiedade dos parques eólicos, ou cando menos, no procedemento de regulación?


        	Tampouco existe un modelo de desenvolvemento integral da enerxía eólica a nivel do Estado español, aínda que si, e con moi bos resultados, noutros países. Cales son as bases deses modelos? Cales serían os elementos constitutivos dun vector director que nos permitise crear un modelo de desenvolvemento do sector eólico en Galiza e no Estado español?


        	O regulamento do sector eólico en Galiza plasmouse en tres decretos e unha lei, con marcadas diferenzas e con lagoas comúns, proclamando a defensa ambiental que logo non semella aplicarse. Cales son os trazos comúns e as diferenzas entre as diferentes normativas? Cales son as empresas promotoras que construíron e explotaron durante este período o negocio eólico en Galiza? En que mans está a propiedade do vento galego?

      


      Caracterizar o proceso de desenvolvemento do sector eólico como complemento á subministración enerxética en Galiza no marco temporal considerado (1995-2011), analizando as implicacións desde a tripla perspectiva da economía institucionalista, ecolóxica e da enerxía, e a súa consolidación como un sector industrial, son algunhas das razóns que animan a realización deste traballo, cun obxectivo totalmente divulgativo, para contribuír á ampliar os coñecementos que, desde o punto de vista económico, están a desenvolverse nesta área enerxética.


      O obxectivo xeral proposto consiste en afondar no estudo das características definitorias do marco institucional que ampara a xeración de enerxía eólica en Galiza, analizando a influencia dalgunhas das variábeis que teñen maior repercusión social e económica a partir duns obxectivos específicos:


      
        	Describir os diferentes modelos de desenvolvemento eólico implementados polos principais países produtores e no Estado español, valorando o grao de implicación e participación das administracións públicas e da cidadanía.


        	Analizar a caracterización do marco normativo autonómico de desenvolvemento.


        	Estudar por períodos temporais cales foron as empresas promotoras que configuraron o panorama eólico e que son propietarias dos MW instalados.

      


      Como punto de partida cómpre considerar que estamos diante dun sector enerxético emerxente e necesario no panorama enerxético mundial, sen esquecer os limites da súa contribución ao total do sector enerxético. Tamén debemos lembrar que a produción de enerxía eólica está suxeita a un marco legal común e á vez propio e dispar entre os países produtores.


      A situación do Estado español e de Galiza neste contexto é significativa, debido á contribución de empresas punteiras e á colaboración das administracións públicas, que derivou no logro dunha posición de liderado por parte de Galiza dun xeito rápido, doado e discutíbelmente axeitado.


      Ademais faremos fincapé nas características definitorias da implantación da enerxía eólica en Galiza:


      a) lexislativas: a análise da lexislación que rexe a implantación dos parques eólicos derivou do coñecemento dos sucesivos decretos e leis que se foron aprobando polas Administracións Públicas estatais e autonómicas, competentes en cada caso, ao igual que das directrices que sobre este tema ditaminou a Unión Europea. Xunto con estas disposicións legais tamén se consideran as múltiples convocatorias, dependentes deses decretos, que no caso de Galiza foron compoñendo a realidade da produción eólica galega.


      b) de produción: permitirán coñecer a configuración interna do sector eólico, analizando a potencia eólica instalada en 4 etapas dentro do período 1995-2011, analizando o grao de implantación por provincias.

          9 Sheer (2009) fai unha ampla descrición das medidas levadas a cabo nos principais países europeos e do resto do mundo en termos de enerxías renovábeis. Por exemplo, Alemaña, coa Lei de fontes de enerxía renovábeis, conseguiu alcanzar a nivel mundial o maior grao de crecemento en produción de electricidade de orixe renovábel, con máis de 3.000 MW anuais de nova potencia instalada. Apareceron novas empresas como Enercon, que se adica á produción de equipos para enerxía eólica, Solar World AG ou Solarfabril Freiburg. No ano 2002, a Unión Europea estabeleceu a recomendación de que a enerxía renovábel debería supor nos países membros un 12,5% do subministro enerxético no ano 2010. No ano 2020, California quere ter cuberto un terzo das súas necesidades enerxéticas con enerxía de orixe renovábel. A China conseguiu a instalación de máis de 50 millóns de metros cadrados de colectores solares en moi poucos anos, aprobando no ano 2005 unha Lei de fontes de enerxía renovábel que xunto coa lei alemá, recolle unha previsión de produción eléctrica de orixe renovábel con prezos garantidos. Xapón, líder mundial na produción de células solares, está a desenvolver procesos tecnolóxicos innovadores para conseguir un posto aínda máis relevante en termos de enerxías renovables. En Iberoamérica, O Brasil destaca por realizar un programa de desenvolvemento de biocombustíbeis, ademais de producir o vehículo flex-fuel, que emprega bioalcohol como combustíbel.

        


        
          10 Sheer (2009, pp. 19-24).

        


        
          11 Sullivan (2006, p. 47).

        


        
          12 Op. cit. (p. 49). Segundo explica a autora, máis do 65 % da electricidade é xerada por compañías de electricidade tradicionais, que precisan da aprobación dos reguladores económicos do Estado para aumentar a súa capacidade e facer cambios nas centrais enerxéticas existentes. Os custos da enerxía son un elemento político determinante, xunto coa garantía do subministro, polo que a finalidade que perseguen esas institucións regulamentarias non é outra que garantir o subministro ao menor custo. O papel do carbón descansa en que é unha alternativa moi barata, abundante, maioritariamente doméstica e fiábel. Catro foron os factores que alentaron o protagonismo do carbón:


          • a estrutura económica regulamentaria da industria enerxética


          • os problemas financeiros do sector competitivo da industria


          • os recursos limitados que o goberno tiña para implementar programas voluntarios


          • a incerteza sobre a dirección que tomaría a política pública do goberno en relación aos conflitos derivados dos programas de protección climática que puxera en marcha.

        


        
          13 Estamos a falar dos bens libres ou gratuítos. Considéranse bens libres aqueles que se gozan habitualmente sen necesidade de compralos, como é o caso do aire. Son bens dos que se podería dispor en cantidades ilimitadas e consumilos sen pagar un prezo por eles. Os bens públicos como un parque ou unha lagoa son bens económicos de natureza pública, en que, tendo en contraprestación algunha clase de impostos ou de taxas, a administración pública mantén e ofrece uns determinados servizos de forma gratuíta.

        

      

    

  


  
    
      2. Consideracións metodolóxicas


      A investigación de que se nutre este traballo formulouse tanto desde un enfoque retrospectivo como prospectivo. Desde a visión retrospectiva pretendeuse comprender que pasos se teñen seguido na configuración do sector eólico en Galiza, tanto no ámbito normativo como no desenvolvemento da potencia instalada que derivou das sucesivas autorizacións. A visión prospectiva derivou da retrospectiva en tanto que, coñecendo as características actuais e como se forxaron, permitiu valorar os elementos que se deberían modificar para conseguir no futuro un sector con outras condicións diferentes ás que agora existen.


      Foi necesaria, por tanto, a descripción detallada de determinados sucesos para posteriormente analizar as diferentes partes que se consideran fundamentais no proceso seguido polo sector e que teñen posibilitado a realidade actual, de modo que se puidese realizar unha interpretación dos datos de que dispoñiamos.


      O período de referencia abrangue de 1995 a novembro de 2011, tomando como inicio o comezo das primeiras iniciativas do sector cunha perspectiva netamente empresarial e industrial. O último ano corresponde ao momento actual, aínda que se debe advertir que os datos referentes a 2011 son parciais porque, como resulta obvio, ao non estar terminado o ano resulta case imposíbel dipoñer de información completa. Dentro deste período decidiuse subdividir por etapas a caracterización do sector, ao considerar que as diferentes normas regulamentarias imprimiron unha secuencia en que se aprecian comportamentos distintos. As etapas son, pois, as seguintes:


      
        	
O Decreto 205/1995, que abre unha fase inicial até o ano 2001, caracterizada polo inicio da actividade eólica desde unha perspectiva económica e industrial, cos primeiros parques eólicos e a aparición do primeiro decreto regulador da actividade.



        	O Decreto 302/2001, que se desenvolve no período 2002-2007, dando lugar a unha fase de consolidación do sector eólico como un sector rendíbel e destacábel en Galiza, cun regulamento lexislativo máis desenvolvido e unha extraordinaria proliferación de asentamentos.


        	O Decreto 242/2007, o decreto do goberno bipartito, que tentou traer unha nova perspectiva máis igualitaria para os intereses de todos os axentes implicados no sector.


        	A Lei 8/2009, que está a pór as bases do futuro, en que Galiza seguirá tendo una posición destacada no conxunto do Estado español e no contexto europeo. É unha fase de cambio. Dáse ademais unha sucesión de normas, con trazos ambiguos, que teñen provocado certa confusión.

      


      O universo ao que se dirixe a atención foi o do conxunto de empresas e parques presentes no sector eólico galego, tomados como un todo sometido a un cadro institucional común onde se deben destacar varios aspectos que poden considerarse determinantes na configuración do sector:


      
        	A existencia dunhas directrices políticas de planificación enerxética estatais e dunhas normas, en particular as que derivan dos regulamentos sobre o sector eléctrico e sobre as primas coas que se remunera a produción de enerxía eléctrica no réxime especial. Estas directrices e normas, á súa vez, recollen outras das institucións europeas.


        	As competencias exclusivas da Comunidade Autónoma de Galiza para planificar a súa política enerxética no ámbito das enerxías renovábeis e, en particular, daqueles proxectos que se localizan integramente en territorio galego ou que non superan os 50 megawatt de potencia instalada. Así mesmo, ten competencias exclusivas sobre a distribución e transporte de enerxía eléctrica cando este transporte non saia do seu territorio e o seu aproveitamento non afecte outra provincia ou comunidade autónoma. Do mesmo xeito, posúe competencias exclusivas para aplicar normas adicionais en materia ambiental e de protección da paisaxe.


        	A supervivencia en Galiza dunha forma de propiedade específica, os montes veciñais en man común, desaparecida doutros lugares e hoxe recoñecida e regulada por lei. Estes montes veciñais pertencen a agrupacións veciñais na súa calidade de grupos sociais e non como entidades administrativas. A propiedade é de natureza privada e colectiva, correspondendo a súa titularidade dominical e aproveitamento ao conxunto dos veciños titulares de unidades económicas, con casa aberta e residencia habitual nas entidades de poboación ás que tradicionalmente estivera adscrito o seu aproveitamento, e que viñeran exercendo, segundo os usos e costumes da comunidade, algunha actividade relacionada con aqueles. Son ademais bens indivisíbeis, inalienábeis, imprescritíbeis e inembargábeis. Posto que a maioría dos parques eólicos en Galiza se localizaron en terreos de carácter forestal, algunha das prácticas realizadas seguramente se veu condicionada por este tipo de propiedade.

      


      Considerouse necesario coñecer outros modelos presentes en diferentes países onde houbo unha política activa de promoción do sector, coa finalidade de encontrar elementos clave que puidesen servir para definir un vector director que recolla as principais premisas de cara a conseguir un cadro íntegro de apoio ao sector diante dunha reforma do modelo hoxe vixente en Galiza. Para este achegamento acudiuse fundamentalmente a estudos realizados sobre estes países e a información institucional e empresarial. O criterio que se tivo en conta á hora de seleccionar os países foi, por un lado, a situación de liderado no sector nalgunha das variábeis relacionadas (caso de Dinamarca, Holanda, Alemaña, Reino Unido ou Estados Unidos), a potencialidade futura no mesmo (Lituania), a aposta polas implicacións ambientais deste tipo de enerxía renovábel (Xapón) e o modelo descentralizado e de gran impacto realizado por China.


      Unha vez definidos os trazos determinantes do vector director, cumpría coñecer cal era a realidade do sector eólico en Galiza no marco temporal considerado, facendo un seguimento detallado da normativa, da potencia instalada e da produción; en definitiva, o coñecemento e interpretación dos elementos estruturais básicos do sector eólico galego. Considerouse fundamental tratar neste apartado diferentes aspectos institucionais que, segundo entendiamos, podían achegarnos mellor tanto ás circunstancias do desenvolvemento eólico galego como aos trazos que hoxe o caracterizan, o cadro político que acompañou este deseño, certas inercias administrativas e xurídicas, os grupos de presión plasmados nos conglomerados empresariais e os seus representantes etc. Por tanto, certos conceptos e perspectivas nacidas no ámbito da economía institucionalista resultaron ser unha guía analítica preferente14.


      Analízanse os fluxos de acción e información entre individuos e institucións, públicas e privadas, que están detrás do desenvolvemento do sector eólico en Galiza, centrando a atención nas transaccións de tipo institucional e non tanto nas transaccións de produtos15. Estanse estudando as relacións de poder e información que configuran este contexto. Nesta perspectiva aparece o concepto de activo ecosocial16, entendido neste caso como a capacidade que ten o vento de satisfacer todo un conxunto de funcións económicas, sociais e ambientais, tanto de carácter cuantitativo como cualitativo. Unha das que ten un papel máis destacado desde a perspectiva institucionalista é a conservación17, que consideraría o uso racional dos recursos sen implicar a eliminación nin de recursos fósiles nin de tipo renovábel. Por tanto, cómpre expresarse en termos de utilización, cobrando relevancia as actuacións sustentábeis, entendidas como aquelas que poden persistir no tempo. Neste contexto tamén resulta importante a idea de propiedade do recurso, elemento difícil de estabelecer cando facemos referencia ao que comunmente se coñece como ben libre. Esta cuestión é especialmente importante cando se fala do recurso eólico que se obtén da acción do vento, un ben de todos e todas, pero que precisa dunha empresa (xeralmente de propiedade privada) para producir a enerxía derivada do recurso, previa adecuación a un cadro regulamentario construído desde as administracións. En definitiva, é necesario considerar na investigación sobre o sector eólico o papel das institucións como axentes reguladores e que a súa importancia radica tanto nas disposicións e accións que acometen como aquelas que omiten ou das que estás ausentes, xa que todas elas explican un determinado comportamento institucional.


      Tal e como teñen manifestado algúns autores18 existe unha interacción entre as institucións e os axentes, de modo que as regras inflúen no desenvolvemento dunha determinada acción, ao tempo que os axentes son capaces de modificar ou delimitar as propias regras. O cadro institucional ten unha enorme relevancia como condicionante dos comportamentos de xestión de recursos naturais, e segundo se configure aquel estrutura de modo diferente os custos e beneficios asociados á actuacións dos individuos. Por outra parte, os aspectos políticos son decisivos na xestión dos recursos naturais e, se non se consideran, resulta difícil entender por que sobreviven ao longo do tempo situacións de ineficiencia ou indesexábeis.


      Partindo destas consideracións e para coñecer mellor o papel institucional optamos por:


      — Analizar o desenvolvemento normativo promovido desde as diferentes administracións, sobre todo desde a Xunta de Galicia, por ter as competencias necesarias para a ordenación do sector eólico que permitiu a instalación de todos os parques eólicos existentes hoxe en Galiza. Facendo un paralelismo entre as diferentes normas reguladoras e a evolución do sector, puidemos estabelecer as diferentes etapas que se indicaron anteriormente. O contido normativo e os aspectos non regulados mostran tamén unha determinada forma de entender o papel que debe ter o sector e, por extensión, as enerxías renovábeis na estrutura enerxética galega e os intereses que se deben favorecer e cales non na súa expansión.


      — Analizar a presenza empresarial no sector. Débese ter en conta que, na maior parte dos casos, se procede á constitución dunha empresa específica para a xestión de cada parque e que se xeneralizou a práctica de construír parques eólicos de menos de 50 megawatt, lindeiros entre si, para evitar a tramitación que correspondería á Administración central. Esta práctica permite que a relevancia de cada grupo empresarial (canto á propiedade dos parques eólicos) quede difuminada. A forma de proceder das empresas que preferiron a tramitación autonómica, cun camiño aparentemente máis longo, solicitando varios parques nunha mesma localización onde de facto só vai haber un, manifesta que o ámbito institucional foi crucial e que a existencia de maiores brazos burocráticos non sempre se corresponde cunha maior dificultade para a consecución dos obxectivos empresariais. Por outra parte, esta forma de actuar tende a agochar a rede de intereses privados na explotación dun recurso sometido a control público.


      Un concepto ao que se lle outorga unha relevancia especial na economía institucional é o de territorio, definido como unha forma de captar a complexidade do social, incluíndo múltiples elementos que configuran un todo e que está exposto a unha determinada regulación económica. Permite afrontar a análise das variadas dimensións da realidade social19 tendo en conta elementos propios da xeografía, da socioloxía e doutras disciplinas.


      Este elemento preséntase como primordial para o noso obxecto de estudo, ao estar vinculado co propio proceso de regulamento do sector eólico en Galiza, onde se están a dar unha serie de situacións que poden condicionar a evolución do propio sector. Desde este punto de partida pódese saber cales son os elementos socialmente diferenciadores de certos territorios e que posibilitaron un desenvolvemento de sectores económicos nun cadro normativo incompleto. O territorio, no sector eólico, comprende ademais un elemento fundamental, o terreo, como soporte sobre o que se instalan os mecanismos necesarios para o aproveitamento enerxético do vento, de modo que ese ben libre queda vinculado ao soporte físico que determina a súa viabilidade económica e empresarial, convertendo a propiedade dos terreos nunha peza clave no desenvolvemento sectorial. Malia a existencia dun vínculo inexorábel, a ausencia de recoñecemento normativo provoca unha fonte de conflitos permanentes entre os propietarios do solo, as empresas promotoras e unha administración que non acaba de poñer remedio mediante un tratamento específico que regule o problema. En consecuencia, o valor recoñecido dos terreos asociase tanto por parte das empresas como cando se utiliza a vía da expropiación polas instancias xudiciais, á produción agrícola, pecuaria ou forestal previa á instalación do parque e non aos rendementos empresariais da actividade enerxética, ao considerar que o recurso eólico non pertence ao propietario do terreo, como así é, aínda cando ese recurso só resulte accesíbel desde esa base física. A primacía do carácter público ou privado, segundo o momento do proceso de instalación do parque en que nos situemos, acaba por semellar unha desculpa para resolver en favor dunha das partes os conflitos que se presenten.


      Os procesos de valoración ambiental contémplanse no contexto de discusións de políticas ambientais relacionadas coa actuación pública ou colectiva, incluíndo valoracións económicas e sociais que faciliten a toma de decisións públicas, ben para identificar prioridades ou ben para mellorar o nivel de coñecemento sobre aspectos determinados do tema.


      Concluímos indicando o uso de tres vías diferentes de achegamento a unha información que se correspondese coa realidade que están a vivir os axentes vinculados ao sector:


      1. Acudir aos poucos colectivos que se presentan inequivocamente como organizacións integradas por propietarios de terreos afectados por parques eólicos, ademais de contactar con persoas propietarias de terreos, ou os seus representantes legais, dos que existe constancia de teren emprendido accións legais contra empresas promotoras por discrepancias na valoración de terreos.


      2. Obter información de colectivos sociais que, aínda que non aglutinen necesariamente a propietarios de montes, teñen manifestado abertamente a existencia de conflitos coas empresas promotoras, sendo, en ocasións, a única voz fronte a deles.


      3. Obter información directa de persoas que traballan ou teñen traballado para empresas promotoras e que coñecen de primeira man os seus modos de proceder ante os conflitos orixinados. A información desinteresada destas persoas contou sempre, e por motivos que resultan obvios, coa solicitude dunha garantía expresa de anonimato.


      


      
        
          14 Como indica Ramos (2000c) no ámbito concreto da economía dos recursos naturaies, os aspectos institucionais recibiron moita menor atención que noutros campos de investigación.


          Aínda que existen algúns autores de referencia (Ciriacy-Wantrup (1995), Bromley (1991), Ostrom (1990) etc.

        


        
          15 López Sanz (1999, p. 7).

        


        
          16 Aguilera (1998, p. 4).

        


        
          17 Aguilera (1995, p. 25).

        


        
          18 Ramos (2000c).

        


        
          19 Coq (2002, p. 243).

        

      

    

  


  
    
      3. A política sectorial de desenvolvemento eólico en países destacados do sector


      Nas últimas décadas desenvolvéronse e implementáronse políticas de promoción das enerxías renovábeis, tendo como eixes de actuación a determinación dos prezos, o requirimento de cotas de produción, o sistema de comercialización preferente, ou o posíbel gravame impositivo. Aínda que gran parte dos países comparten obxectivos semellantes na política enerxética (reducir o consumo de combustíbeis de orixe fósil, reducir o impacto ambiental do sector, ampliar o peso de enerxías de orixe renovábel e afrontar un novo desenvolvemento empresarial), as alternativas seguidas varían en función de aspectos sociais, culturais, históricos etc.


      A enerxía eólica desenvolveuse considerabelmente na Unión Europea (UE), impulsando un importante crecemento das enerxías renovábeis nas últimas décadas, especialmente no Estado español. Porén, esta expansión non estivo exenta de controversias, dependendo en parte a súa aceptación social da transparencia do proceso administrativo para a implantación dun parque eólico, da reversión de beneficios sobre a cidadanía ou da valoración dos terreos forestais onde se localizan.


      Os últimos datos publicados pola Asociación Europea da Enerxía Eólica (de agora en adiante EWEA) e polo Global Wind Energy Council (de agora en adiante GWEC) para o ano 2010 indican que Alemaña é líder en termos de potencia eólica instalada (27.214 MW), seguida do Estado español (20.676 MW), Francia (5.660 MW) e Reino Unido (5.204 MW). Para o conxunto da UE-27, o total de potencia eólica instalada nesa data foi de 84.278 MW, dos que 2.946 MW corresponden á enerxía eólica offshore e near shore. A nivel mundial, no ano 2010, China é líder en termos de potencia eólica instalada, con 44.733 MW, seguida de Estados Unidos con 40.180 MW, Alemaña e o Estado español cos datos antes indicados20. Neste panorama de cifras América Latina preséntase como unha rexión de grande potencialidade eólica, con moi bos rexistros do recurso vento, mais con incompletos e nesgados marcos regulatorios que lastran a “explosión” do sector.


      A situación é moi dispar entre os principais produtores mundiais de enerxía eléctrica de orixe eólica, destacando os modelos desenvolvidos por Xapón, Dinamarca e Holanda que facilitaron a participación de todos os axentes sociais implicados no proceso, e isto reverteu nunha compensación máis equitativa e nunha aceptación social maior. Unha situación diferente dáse no Estado español, onde foi crecente a preocupación dos propietarios forestais. De acordo cos resultados da enquisa realizada pola Asociación Forestal de Galicia (2001), un número importante de propietarios particulares e de comunidades de montes estarían interesados en participar empresarialmente nos parques eólicos ou, cando menos, proxectar o canon de arrendamento en función dos beneficios obtidos.


      


      
        
          20 GWEC (2011).

        

      

    

  


  
    
      


      
        Mapa 1. Atlas eólico de Europa

        FONTE: EWEA (2009).

      

    

  


  
    
      


      Por tanto, resulta interesante analizar o desenvolvemento da enerxía eólica no marco español, europeo e americano facendo unha comparativa das políticas enerxéticas dalgúns países produtores (Dinamarca, Holanda, Alemaña, Francia, Reino Unido, Lituania, Xapón, China, Estados Unidos, México, Brasil e Chile), que xa alcanzaron ou están tendo un papel protagonista no sector, aínda que con diferente grao de consolidación da enerxía eólica, considerando a súa afectación en termos das políticas de fomento e da participación pública, así como de actuacións no medio ambiente.


      


      3.1. O Estado español e a problemática dun marco normativo incompleto


      A nivel estatal non existe unha lexislación única que regule a valoración dos terreos aptos para uso eólico, apreciándose regulacións e/ou iniciativas autonómicas que agudizan aínda máis as diferenzas.

    

  


  
    
      


      
        Mapa 2. Atlas eólico do Estado español para unha velocidade me-dia anual maior que 6 m/s a 80 metros de altura

        FONTE: IDAE (2011).

      


      

    

  


  
    
      


      A Lei 54/1997 do sector eléctrico21 recolle a normativa sobre a produción de enerxía eléctrica no réxime especial, referida á produción eléctrica mediante a coxeración, a utilización de enerxías renovábeis, a combustión de biomasa ou biogás e a valorización de residuos, cun límite por central de 50 MW de potencia instalada. Destácase a súa contribución proambiental e eficiente. Desde o punto de vista do fomento desta actuación pode considerarse que é unha excepción á liberalización do sector eléctrico, debido a que se articula sobre un réxime subvencional (con mecanismos de retribución a tarifa, un prezo regulado que non existe no ámbito do consumo) que favorece as enerxías nel recollidas en detrimento do réxime ordinario, ao ter acceso á rede e ao mercado.


      Porén, nin nesta lei nin noutras disposicións posteriores se recolle un modelo de desenvolvemento e fomento ad hoc para a enerxía eólica (terrestre e mariña) que considere a participación de todas as variábeis e de todos os axentes implicados. Tampouco os distintos plans enerxéticos nin os plans de desenvolvemento de enerxías renovábeis analizaron e/ou delimitaron actuacións no sector eólico con vistas a conseguir un desenvolvemento íntegro do sector, marcando unicamente cotas de potencia a alcanzar nun límite temporal. Por conseguinte, o proceso de implementación do negocio eólico no Estado español alimentouse de diferentes fontes lexislativas en función da problemática concreta e da zona xeográfica de afectación dos parques eólicos que se ían instalar. Dentro destas, destácanse as seguintes:


      — A inexistencia de regulación propia e a aplicación automática da Lei de expropiación forzosa do 16 de decembro de 1954 (LEF), cando non é posíbel o acordo entre as partes. Detéctase sobre todo nas comunidades autónomas con menos tradición eólica e que desenvolveron recentemente a implantación de parques eólicos (Estremadura, Andalucía).


      — A aparición de tímidos movementos máis vangardistas, apoiados no modelo danés, que se apreciaron en Cataluña. A organización de cooperativas eólicas como entes que xestionan os parques eólicos converteron os propietarios dos terreos en accionistas, evitando a desconfianza cara ao proceso administrativo habitual liderado por promotores.


      — Tendo en conta as diferenzas entre os prezos ofertados polos distintos promotores e por comunidades autónomas, os contratos de compra e de alugueiro habitualmente utilizados no Estado español presentan cláusulas abusivas e con desvantaxes para os propietarios.


      A potencia instalada concéntrase en tres comunidades autónomas que representan o 70 % da potencia total instalada no Estado español: Castela e León con 4.800 MW, Castela-A Mancha con 3.700 MW, e Galiza con 3.300 MW22.


      A enerxía eólica aséntase sobre un sistema de tarifas/primas sobre o prezo do kWh, que naceu no ano 1997 e que sufriu notábeis modificacións, a última no ano 2007. Na actualidade existen dúas modalidades alternativas de remuneración do kWh de orixe eólica:


      
        	Unha tarifa regulada en forma de cantidade fixa a pagar por cada kWh de enerxía eólica producida.


        	Unha prima engadida sobre o prezo fixado polo mercado.

      


      O produtor ten a opción de escoller entre as dúas posibilidades durante un ano, despois pode seguir na mesma opción ou mudar.


      O distribuidor ten a obriga de comprar a enerxía de orixe renovábel a un prezo fixado e a Comisión Nacional da Enerxía (CNE) liquidará os custos soportados polos distribuidores. Os custos de xeración por enerxías renovábeis son considerados no cálculo anual do prezo da electricidade, tratando de asegurar que o custo adicional para o consumidor sexa proporcional ao consumo.


      En maio do 2009, coa publicación do Real decreto lei 6/2009 do 20 de abril23, estabeleceuse a creación do Rexistro de Preasignacións, un novo paso para que os proxectos eólicos sexan adxudicados en base a unha cota total de potencia asignada por comunidades autónomas. Este rexistro estabelece unha orde de entrada para os novos produtores e para os parques eólicos autorizados no ano 2010 en Galiza, que terán que estar inscritos para poder conectarse ao sistema eléctrico24. As empresas solicitantes deberán cumprir una serie de requisitos, entre eles ter a concesión por parte das compañía eléctrica distribuidora ou de transporte de punto de acceso e dispor da autorización administrativa da instalación outorgada polo órgano competente, sempre para instalación de potencia non superior a 100 kW. Segundo a Asociación Empresarial Eólica (AEE), estas modificacións limitarán o crecemento do sector para o ano 2010, prevendo que a potencia instalada non superará os 1.000 MW adicionais neste ano25.


      En Galiza26 sucedéronse tres decretos desde principios dos anos 90. A situación actual, despois da promulgación dunha nova lei, non ofrece mostras evidentes de mellora, ao non regularse a problemática da valoración do terreo. As diferenzas entre os prezos ofertados polas promotoras son notábeis, e existen movementos que reclaman a elaboración dunha lexislación específica que regule o tratamento do solo na implantación dos parques eólicos27.


      A inexistencia dunha política sectorial global en relación aos asentamentos eólicos é unha realidade en todo o Estado español, tanto a nivel estatal como autonómico. Tomando como referencia a situación galega, a valoración dos terreos aptos para asentamentos eólicos é un dos principais elementos de disputa, a diferenza do que sucede noutros países ou mesmo noutras comunidades autónomas con experiencia eólica (Andalucía, Estremadura, Cataluña, Castela e León) e este feito lesiona a aceptación social dos asentamentos eólicos.


      Puxéronse en marcha decretos e leis para regular a repartición dos megawatt eólicos, mais non se definiu un marco regulador que ampare o terreo forestal con uso industrial, que denominaremos “terreos eólicos”. Enténdese por terreo eólico aquel terreo que é apto para un aproveitamento industrial eólico, ao constatarse un réxime de ventos apropiados para tal actividade.


      


      3.2. O ordenamento eólico nun país pioneiro: Dinamarca


      O modo en que se ordenou o sector eólico noutros lugares da UE e do mundo difire, en ocasións, das características observadas no Estado español. Cuestións como os incentivos á enerxía eólica ou o acceso á propiedade dos parques téñense regulado con criterios diferentes.


      Dinamarca acompañou unha dilatada experiencia en asentamentos eólicos co desenvolvemento paralelo de políticas enerxéticas, contando cun amplo apoio político e implicando todos os axentes que participan no proceso: empresas de enerxía, industria, municipios, institucións de investigación ou organizacións de consumidores.


      A orixe do modelo danés está na crise do petróleo dos anos setenta28, feito que afectou significativamente a Dinamarca. Por este motivo, no ano 1979 o Parlamento de Dinamarca aprobou a aplicación dunha serie de medidas que garantisen o subministro enerxético, un consumo racional e que minimizasen a dependencia enerxética de fontes fósiles. Os elementos fundamentais para a consecución dos obxectivos presentados foron os seguintes:


      
        	O control do sistema enerxético danés, incrementando o prezo da electricidade e estabelecendo multas ás empresas que demostrasen un consumo excesivo de enerxía, así como devolucións a aquelas industrias que demostrasen proxectos de aforro real de consumo. Abriron os xacementos de gas e petróleo do Mar do Norte e estabeleceron plantas combinadas de calefacción e electricidade cerca das cidades, de forma que todos os fogares se conectasen (obrigación por lei). En definitiva, achegaron a produción de enerxía aos centros de consumo e actuaron sobre o transporte, fomentando o uso de bicicletas e aplicando altos impostos ao uso dos automóbiles.


        	
A aposta polo desenvolvemento das enerxías renovábeis, en particular do sector eólico, en que terían que estar implicados todos os axentes. A potencia instalada en terra é de 2.760 megawatts, sendo o país líder no desenvolvemento da enerxía eólica mariña. Desde a década dos oitenta, a enerxía eólica mostrouse como un elemento de resistencia ante o desenvolvemento nuclear en Dinamarca, que ao permitir a participación de todos os axentes implicados, logrou unha rápida e sólida consolidación do sector. Tamén debe considerarse como unha vantaxe salientábel o feito de que a súa rede eléctrica estea integrada coa dos países veciños, garantindo a exportación do exceso de produción cando sopra moito o vento. Pola contra, en ausencia de vento, ten garantida a importación do 80 %, como máximo, da súa demanda. A industria eólica danesa converteuse en líder mundial29.


      


      Dinamarca empregou con éxito e de forma flexíbel o tirón da demanda e a política de impulso tecnolóxico, con instrumentos axeitados para alcanzar os seus obxectivos de enerxía eólica30. Neste sentido, o desenvolvemento dun modelo asociacionista de propietarios, baixo a forma de cooperativas propietarias do terreo, foi crucial para definir unha lexislación máis completa que permitise fixar o valor do terreo para uso eólico e, por tanto, posibilitar unha remuneración máis axeitada e unha mellor aceptación social31.


      Con este modelo conseguiuse que un 85 % da potencia instalada de enerxía eólica neste país pertenza a particulares ou estea en mans de cooperativas eólicas32. Este modelo de aceptación trasladouse á eólica offshore, até o punto de que na actualidade un total de 8.553 cooperativistas son propietarios da metade dos 20 aeroxeradores que forman o parque eólico instalado no mar fronte á capital danesa, que produce o 3 % da electricidade que precisa Copenhague33.


      A promoción da enerxía eólica foi incluída en todas as estratexias de desenvolvemento enerxético danesas, coa aplicación de instrumentos políticos diversos, ben como impostos (imposición de contribucións), como subvencións de produción (desde 1979 até 1989 e con tarifas fixas feed-in tariffs até 1999)34, e contando coa protección da propiedade local para evitar calquera tipo de actuación especuladora35.


      Dinamarca realizou un proceso global para regular a creación de parques eólicos, comezando pola posta en marcha dun correcto marco normativo do solo para estas instalacións industriais. A posta en marcha dos parques eólicos e dos parques fotovoltaicos, a un ritmo difícil de controlar, foi acompañada de disposicións reguladoras que permitisen valorar os terreos cun método acorde co novo uso industrial ou semi-industrial para o que eran requiridos. Comprendeuse de inmediato que os terreos aptos para a explotación eólica dispoñían dun valor engadido derivado da intensidade do vento que se rexistraba neles, e que ese elemento lle daba un carácter diferenciado que o transformaba nun terreo con valor industrial.


      Considerouse tamén a importancia dos avances tecnolóxicos, elemento que propiciou un importante crecemento na demanda de aeroxeradores na década dos 90, tanto nos mercados internos como nos dos países que empezaban a entrar no negocio, ademais de conseguir a exportación deste know-how. En Dinamarca, os avances tecnolóxicos participaron nas estratexias de implementación, sobre a base dunha combinación de política de primas nas tarifas e de subsidios para mitigar os efectos dos custos. Permitiuse a participación de empresas de servizos públicos para conectar os aeroxeradores privados á rede, e estableceuse un acordo entre os servizos públicos, o goberno e os propietarios de aeroxeradores no período inicial de desenvolvemento do negocio eólico. Entre outras características, tamén se indicaron as normas de conexión á rede e, en particular, o prezo a pagar, de modo que os custos de integración son pagados pola rede e asígnanse proporcionalmente a todos os clientes.


      A partir de 1999 pasouse dun modelo de primas a un modelo de comercialización de “certificados verdes”, baixo a premisa do Goberno danés de que a UE apoiase unha actuación neste sentido. Ao non ser así, o mercado danés caracterizouse pola sucesión de regras complexas que xeraron incerteza nos investidores en enerxía eólica, provocando unha diminución crecente no ratio de parques eólicos convencionais instalados nos últimos anos.


      O apoio das autoridades danesas ao desenvolvemento da enerxía eólica obedece a obxectivos enerxéticos e outros políticos como son o desenvolvemento industrial e a difusión do emprego no rural. Neste sentido, o investimento en I+D+I foi unha dinámica habitual e necesaria, fomentando a aprendizaxe nun nicho de mercado de gran potencia para mellorar o custo da tecnoloxía e o rendemento. Como resultado, Dinamarca tamén é unha referencia mundial na construción de aeroxeradores, coa empresa Vestas como referente mundial. Os gastos adicionais foron sufragados polo Estado, mais despois da liberalización do mercado eléctrico, que coincidiu coa maduración da tecnoloxía eólica, o compromiso económico trasladouse aos consumidores. Con todo, o modelo danés segue tendo peculiaridades que o diferencian do resto dos países36.


      Desde o ano 2006, a capacidade da enerxía eólica en Di- namarca pareceu estancarse, aínda que segue a ser o primeiro país en termos de capacidade instalada per cápita37. Leváronse a cabo actividades de repotenciación de turbinas obsoletas e tamén apostaron pola enerxía eólica offshore, con dous parques de 200 MW cada un.


      


      3.3. Unha adaptación do modelo danés: Holanda


      Holanda copiou o sistema desenvolvido por Dinamarca, aínda que o logro lexislativo principal neste país se centre no recoñecemento do uso industrial do terreo, debido á instalación do parque eólico, favorecendo unha remuneración máis equitativa ao propietario. Esta valoración máis acorde co valor real do uso do terreo descansa na disposición sobre el dun nivel de vento que permite a rendibilidade dun parque eólico. Estes tímidos avances contribuíron a axilizar os trámites administrativos, acurtando o prazo do proceso de compra-alugueiro dos terreos, conseguindo un proceso administrativo máis transparente que reverteu nunha maior aceptación social. Cando en Holanda ou en Dinamarca as empresas promotoras deciden poñer en marcha un proxecto eólico e/ou fotovoltaico, o proceso de alugueiro/compra do terreo é un proceso case rutineiro ou cando menos con moi poucas discrepancias38, ao contrario do que sucede no caso do Estado español (e de Galiza). O resultado deste modo de operar é unha transferencia de beneficios de entre o 4 e o 10 % da súa produción39.


      Con todo, o modelo holandés desenvolveuse con menor in-tensidade que o modelo danés, debido a que non se articulou un modelo enerxético que contemplase a paulatina redución da dependencia doutras fontes enerxéticas (como o carbón e o gas natural). As autoridades holandesas fixaron como obxectivo que o 40 % da demanda de enerxía eléctrica proceda de fontes de enerxía renovábel, contribuíndo a reducir a forte dependencia que ten Holanda das importacións de gas natural e de petróleo. Ante este panorama, estiman necesario considerar o papel estratéxico que van ter os parques eólicos mariños para conseguir metas tan ambiciosas nun modelo de desenvolvemento sustentábel.


      As autoridades holandesas, considerando a rendibilidade e a necesidade de desenvolvemento desta iniciativa, pretenden alcanzar un lugar de referencia mundial, sobre todo na enerxía eólica mariña40. Unha mostra deste crecente interese pode ser a inauguración en xuño de 2009 do Parque eólico Princesa Amalia, do que cabe destacar as seguintes características: é o parque eólico offshore máis grande do país, o que está máis afastado da costa a nivel mundial e construído a maior profundidade do mundo.


      Cunha produción anual de 435 GWH (un 30 % maior que o nivel de produción dos parques eólicos terrestres) equivale ao consumo de 125.000 fogares holandeses. É o primeiro parque eólico offshore que se construíu baixo a modalidade “financiamento sen posibilidade de recurso”, é dicir, que os bancos acredores participaron nun proxecto dun investimento próximo aos 360 millóns de euros sen solicitaren aos accionistas avais, pois consideraban que os ingresos derivados da actividade serían suficientes para cubrir a amortización do capital e os gastos financeiros.


      Nesta nova etapa de consolidación da produción de enerxía eólica en Holanda, as autoridades dos Países Baixos dispoñen de dous apoios estratexicamente importantes: a experiencia demostrada por Dinamarca ao longo dos anos e o interese de grandes empresas enerxéticas do país e/ou con intereses en Holanda (Econcem, Eneco, Ecofys, Evelop, entre outras), que ademais de seren líderes en enerxía nos Países Baixos como provedores de electricidade, gas e calefacción, son conscientes da necesidade de estabelecer un modelo de desenvolvemento enerxético sustentábel no seu propio país, despois de seren líderes en máis de 20 países do mundo41.


      


      3.4. Alemaña: a sólida ambición eólica


      Sendo un dos países máis industrializados, Alemaña está a promover unha estratexia ambiciosa, estábel e sólida no campo da enerxía eólica, debido a unha aposta decidida dos gobernos de fomento do mercado da electricidade renovábel nos últimos anos42. O Bundestag a través do Ministerio Federal do Medio Ambiente, Protección da Natureza e Seguridade Nuclear regula a expansión das enerxías renovábeis e do sector eólico en particular43, contando coa participación do Parlamento alemán, dos operadores das redes de transmisión e doutros axentes do sector, nun modelo moi parecido ao danés.


      A análise do liderado de Alemaña en termos de potencia eólica instalada debe considerar a importancia estratéxica de ter un cadro institucional e normativo axeitado para o regulamento do sector, asentado fundamentalmente en tres leis sucesivas:


      — Lei de alimentación de electricidade (StrEG): aprobada no ano 1991, tiña como eixes centrais a garantía de acceso ás redes eléctricas, a obriga de que as empresas eléctricas pagasen un prezo fixo pola enerxía e o recoñecemento de incentivos financeiros para a construción de novas instalacións44. Con todo, en materia de enerxías renovábeis, non era unha lei salientábel polo que se iniciou un proceso de deseño dunha lei ad hoc para este campo45.


      — Lei de fontes de enerxías renovables (LER): aprobada no ano 2000, foi unha lei controvertida na súa orixe porque garantía un prezo fixo para este tipo de fontes enerxéticas durante un período de vinte años. Este prezo era máis alto que o prezo da enerxía no mercado, ocasionando a protesta das empresas enerxéticas ante o Tribunal Europeo pois consideraban que se trataba dunha subvención. A protesta non foi aceptada polo Tribunal. No ano 200446, a través dunha emenda a esta lei, recoñecíase un descenso nas tarifas estabelecidas para conseguir un prezo similar ao prezo estándar da enerxía, recollendo por primeira vez a obriga de que as empresas corrixisen as diferenzas derivadas da oscilación de ventos fortes e ventos febles. A enerxía eólica offshore gañaba forza como elemento garante do sector no futuro e, no ano 2006, aprobaron unha normativa específica que ía amparar, fundamentalmente, a construción de parques eólicos no mar.


      — Lei sobre fontes de enerxía renovábel: trátase dunha emenda da lei anterior, do ano 2009. Recollía como gran reto aumentar a significación das enerxías renovábeis desde o 13 % dese momento ao 25 % ou 30 % no ano 203047. Incrementaba as tarifas feed-in tariffs tanto para a enerxía eólica onshore como offshore e defendía a repotenciación como un elemento derivado tanto do impulso tecnolóxico dos aeroxeradores como do esgotamento de espazo en terra para instalar novos parques eólicos. O obxectivo fixado consiste en duplicar a potencia de 2009 en doce anos, chegando aos 48.000 MW instalados no ano 202048. Cómpre sinalar que Alemaña soubo frear a tempo as discrepancias existentes entre as tres administracións públicas con competencias (o Estado Federal, os länder e os concellos con asembleas de recoñecemento institucional), en temas tan relevantes como a ocupación de terreos no rural, o seu pagamento ou o impacto derivado da implantación de parques eólicos. Crearon un marco en que interactuaban as tres administracións, sen lesionar as competencias de cada unha delas, e que ao tempo permitía regular o asentamento ordenado de parques eólicos.


      Até o momento actual, Alemaña aplicou un modelo de instalación de parques eólicos onshore moi similar ao modelo danés, que demostra que para seguir sendo líder en Europa en termos de potencia eólica instalada a única oportunidade estaba no mar, sobre todo mar49 a fóra, no mar Báltico e no mar do Norte, onde están instalados parques eólicos offshore de dimensión moi significativa (15.000 MW).


      


      3.5. Francia e Reino Unido: do lento avance francés á vantaxe estratéxica da offshore británica


      A publicación da Directiva 2001/77/CE relativa á promoción da electricidade xerada a partir de fontes de enerxías renovábeis no mercado interior da electricidade alentou un impulso da enerxía eólica en Francia. Desenvolvéronse diferentes normativas que tiveron como elemento central o estabelecemento de tarifas fixas elevadas, feed-in tariffs, que derivaron nun avance da enerxía eólica terrestre e mariña, marcando como meta alcanzar os 25.000 MW no ano 2020, dos que o 40 % correspondería á eólica offshore50. Mais se facemos unha comparativa co resto de países da Unión Europea líderes en enerxía eólica, o seu desenvolvemento non resulta tan salientábel, fundamentalmente por dúas razóns significativas:


      — A inexistencia dun marco normativo completo sobre enerxía eólica. Os aspectos económicos e administrativos foron recollidos en leis, destacando a existencia dun imposto que permite dar parte dos beneficios ás entidades locais. Mais outros elementos clave como o impacto ambiental ou a conexión á rede quedaron fóra desa regulación e foron engadíndose sucesivamente a través de normas de rango inferior.


      — O debate sobre a descentralización da política enerxética. As políticas eólicas son decididas a nivel local nas chamadas zonas para o desenvolvemento da enerxía eólica, mais o goberno central segue a ter competencias, dando a impresión de que se actúa a través dun sistema de contratos de subministro.


      Reino Unido é xunto con Alemaña o país de Europa con mellores medicións de vento, localizándose gran parte do recurso no mar51. Desde a creación do primeiro parque eólico en Delabole en 1991, apostou por desenvolver un modelo eólico moi semellante ao modelo danés, en que o consenso social sería un elemento determinante. Mais sería, sobre todo, un modelo de explotación da enerxía eólica offshore, apoiándose en elementos clave como o feito de dispor dunha localización xeográfica axeitada, de costas con augas pouco profundas e dunha potencialidade offshore moi competitiva.


      No ano 2002 implantaron The Renewable Obligation, unha disposición normativa que estabelecía a obriga, para as empresas provedoras de electricidade que operasen no país, de subministrar electricidade de orixe renovábel de forma crecente, así como incentivos para os investimentos en proxectos de grande envergadura en enerxía eólica mariña.


      Creouse unha rede que xunta as achegas da Administración pública e da industria especializada na enerxía eólica mariña chamada Off-shore Wind Energy Network. Porén, Reino Unido non posúe un tecido industrial eólico propio tan destacado como o de Dinamarca ou o do Estado español.


      No ano 2010 estabeleceuse un sistema de tarifas fixas52, feed-in tariff, para incentivar o uso de enerxías limpas e aplicalas a proxectos de enerxía eólica cun máximo de potencia de 5MW. Esta actuación resultou ser un reclamo para investidores estranxeiros que ven oportunidades de negocio na enerxía eólica mariña británica, como é o caso de Ibedrola e FCCRenovables. No entanto, ten serios inconvenientes que salvar para seguir sendo líder, como son as condicións de localización máis complexas, a xeoloxía, a existencia de fortes correntes mariñas e ondas de area, o impacto do contorno salino e un maior custo de instalación e mantemento.


      


      3.6. Lituania: un novo modelo para o futuro enerxético


      Lituania adoptou no ano 2003 o requirimento estabelecido na directiva europea 2001/77/CE de que a produción de enerxía eléctrica a partir de enerxías renovábeis debería situarse no 7% do consumo total de electricidade no ano 2010. Dentro do conxunto de enerxías renovábeis, a enerxía eólica alcanzou un papel destacado debido as aceptábeis medicións de vento rexistradas tanto en terra como, fundamentalmente, en zonas do litoral, tendo en conta a reducida dimensión do país. As políticas enerxéticas centraron os seus esforzos en alcanzar unha integración dos parques eólicos dentro das estratexias de desenvolvemento nacionais e rexionais, sen esquecer os requirimentos técnicos53.


      As limitacións sinaladas influíron en que a instalación de parques eólicos en Lituania non é suficientemente rendíbel nestes momentos, debido a que nos terreos máis aptos para a instalación de parques eólicos a velocidade do vento é relativamente baixa e ao elevado custo da instalación. Polo contrario, a zona costeira gozaría de niveis de vento óptimos, aínda que aparecerían outros problemas como a falta de terreo, problemas de urbanización, fortes impactos ambientais etc. que suporían serios enfrontamentos sociais e unha menor aceptación. Entre as principais esixencias dos cidadáns de cara á implantación de parques eólicos, que deberían contemplarse nas políticas públicas de promoción eólica, están as seguintes:


      
        	Garantir unha distancia de seguridade de localización dos aeroxeradores sobre as construcións civís, que minimice ou anule os impactos medio ambientais, sobre todo o impacto acústico monótono que pode causar problemas de atordamento na poboación. A oposición por parte da sociedade á implantación de parques eólicos sería menor se estivesen situados cerca de asentamentos industriais.


        	Estabelecer unha zona de paisaxe protexida do asentamento dos aeroxeradores, de forma que estean situados en contornos abertos, sen elementos que ocasionen perturbacións sobre as turbulencias do vento, que provocan un impacto negativo sobre os aeroxeradores.

      


      Os representantes sociais pensan que é urxente definir áreas de desenvolvemento eólico que permitan garantir un maior beneficio global, agrupando variábeis económicas, técnicas, sociais e ambientais, quer na zona continental, quer na offshore, tendo en conta que existen unha serie de limitacións en ambos os dous casos:


      


      Táboa 1. Limitacións para o estabelecemento de parques eólicos en Lituania

      FONTE: Markevicius et al. (2007).


      No sistema enerxético de Lituania, cun apoio notábel ás centrais térmicas54, unha rápida penetración dos parques eólicos podería verse moi afectada pola limitada capacidade das liñas eléctricas (de 110Kv) e por problemas de estabilidade no sistema.


      Sendo conscientes das súas limitacións estruturais, as autoridades lituanas en materia enerxética estabeleceron unha previsión de produción e desenvolvemento da enerxía eléctrica a partir de diversas fontes, tendo a enerxía eólica un papel fundamental e de importancia crecente no horizonte do ano 2050.


      


      3.7. América: da potencia do norte á potencialidade


      do sur


      O continente americano presenta características moi favorábeis para converterse na rexión eólica mundial de referencia, non só pola achega de Estados Unidos senón pola capacidade que está a espertar en América Latina fundamentalmente.


      Os datos de potencia eólica instalada para o ano 2010 facilitados pola Global Wind Energy Council (GWEC)55 indican que Estados Unidos ocupou o segundo lugar, por detrás de China, cun valor de 40.180 MW, froito das políticas de apoio que se están a desenvolver, sobre todo a partir de 2009. Os estados de Texas (10.085 MW), Iowa (3.675 MW), California (3.177 MW), Minesota (2.192 MW) Oregón e Wáshington (2.104 MW cada un deles) son líderes en termos de potencia eólica instalada, cubrindo coa enerxía eólica porcentaxes importantes das súas necesidades eléctricas (no caso de Iowa a produción eólica cobre o 20 % do total de consumo eléctrico).


      Mais Estados Unidos tamén é un país líder en produción de pequenos aeroxeradores, chegando a controlar un terzo do mercado mundial56. Paralelamente, respondendo ás necesidades do mercado e da economía actual, e para afrontar o gran volume de capital e traballo que se precisan para implementar os proxectos eólicos necesarios no país, estanse a dar procesos de concentración e fusión empresarial, sendo unha das máis coñecidas a de General Electric e a división eólica de Enron, que xa comprara a empresa de aeroxeradores Zond. Ademais, desenvolveuse unha política de atracción de empresas eólicas estranxeiras, sendo unha das favorecidas a empresa Gamesa Eólica, que instalou tres factorías e realizou unha inversión superior aos 30 millóns de dólares americanos.


      En América Latina57 estase empezando a aproveitar a oportunidade do seu enorme potencial eólico, fundamentalmente terrestre, aínda que non se descarta a posibilidade dun notábel desenvolvemento da eólica offshore.


      Brasil incrementou significativamente a potencia instalada no ano 2010 (alcanzando os 931 MW) en relación ao ano 2009, grazas a un programa específico de fomento da enerxía eólica, Proinfa, para poder lograr 1.100 MW no ano 2011. Están operativos 40 parques eólicos e en construción 13 parques máis, que suporían preto de 400 MW de potencia eólica adicional. Este desenvolvemento está en mans de empresas, maioritariamente estranxeiras, cunha especie de monopolio por parte de Wobben Enercon, que nos últimos anos permitiu participar a outras empresas como Vestas, Alstom, Gamesa e Siemens.


      México ten unha potencia total instalada de 519 MW, incrementando no ano 2010 o dobre de potencia que en 2009. As rexións de Oaxaca, de Baixa California e da Baía de Campeche no Golfo de México localizan as principais actuacións eólicas, por ofreceren as mellores condicións físicas, de vento e xeolóxicas.


      A tradición eólica de México é moi recente, apenas catro anos, e este incremento tan salientábel apóiase na existencia dun marco normativo máis completo que noutros países de América Central e Latina, que contempla unha reducción do prezo dos aeroxeradores para as empresas e tamén un mellor acceso ao financiamento, moi limitado pola crise económica actual. A Lei para o aproveitamento de enerxías renovábeis e o financiamento da transición enerxética (LAERFTE) do ano 2008 fixaron as bases para minorar a dependencia enerxética do país das enerxías fósiles e incrementar o uso das enerxías renovábeis. Creouse o Fondo para la Energía Renovable, que achegaba financiamento e garantías financeiras ás empresas, cun total de 220 millóns de dólares americanos para investir no período 2009-2011. Mais parece que eses cartos se destinaron en maior proporción a programas de eficiencia enerxética que á consolidación de tecnoloxías renovábeis como a enerxía eólica.


      A industria eólica mexicana ten que salvar unha serie de obstáculos como son o propio marco normativo aínda incompleto e con destacadas ambigüidades, que está a favorecer a instalación de parques eólicos en Oaxaca, mais non noutras rexións con potencialidade eólica.


      Chile estase a caracterizar por unha participación case simbólica das enerxías renovábeis no sector eléctrico do país, a pesar de ter gran capacidade de desenvolvemento da enerxía eólica, sobre todo no Sistema de Aysén. Mais existen fortes barreiras, de tipo económico e non económico, que frean as oportunidades de desenvolvemento. Os gobernos non estabeleceron de forma xeral sistemas de incentivos que permitan facer rendíbeis os investimentos nun contexto competitivo. O acceso ao financiamento e ao capital é moi custoso e lento, ralentizando os proxectos. Por outra parte, non hai experiencia nos procesos de integración de redes e do mercado eléctrico, con oposición por parte dos operadores do sistema e dos donos das redes á aplicación dunha nova tecnoloxía.


      


      3.8. O innovador modelo de Xapón


      Xapón alcanzou un considerábel dinamismo socioeconómico co desenvolvemento de tecnoloxías dirixidas á explotación das enerxías renovábeis, unha actitude social proactiva que se denominou Social Innovation58 ou Innovación Social. Esta actuación permite a participación da sociedade xaponesa na posta en marcha de parques eólicos.


      Despois da primeira crise do petróleo do ano 1973, Xapón estabeleceu como prioridade desenvolver un proxecto que permitise aplicar e comercializar tecnoloxías de novas fontes de enerxía, incluíndo as renovábeis. Tal actuación é coñecida como Sunshine Project. Nos anos 90, readaptouse este proxecto, que entre 1993 e 1998 puxo o acento principal no pulo da xeración de electricidade a partir de plantas fotovoltaicas, introducindo timidamente a importancia da enerxía eólica.


      Tras varios cambios políticos, ve a luz no ano 2003 unha iniciativa do Ministerio de Economía, Comercio e Industria de Xapón, The New and Renewable portfolio Standard Law59, que fixaba unha cota de enerxía vendida en función da produción de enerxía eléctrica a partir de fontes renovábeis. Foi un estímulo que puxo en marcha o desenvolvemento da enerxía eólica en Xapón, aínda que non se puideran alcanzar os obxectivos marcados debido a un deseño deficiente da propia política, que se sintetiza en cinco razóns fundamentais:


      
        	incorrecta elección das políticas, sen definir un marco de actuación global na materia;


        	obxectivos e calendarios de actuacións moi curtos;


        	deseño inapropiado das medidas de efectividade da política enerxética, ao non considerar a problemática interna de falta de infraestruturas, de medios e de persoal formado;


        	profunda influencia dos intereses das compañías máis poderosas;


        	a relación entre as distintas enerxías, sen unha definición clara de cales eran as enerxías estratexicamente prioritarias.

      


      No entanto, provocou importantes cambios na sociedade das rexións en que se implantaron os parques eólicos, animados pola boa aceptación das plantas fotovoltaicas.


      As autoridades públicas deseñaron un modelo de desenvolvemento de comunidades de enerxía eólica, cooperativas eólicas en que os cidadáns investían, que contemplaba catro actores principais: os cidadáns, as empresas promotoras, a Administración pública competente nas rexións de implantación e as entidades financeiras. Para os cidadáns o custo principal de participar na actividade eólica era o risco asociado ao investimento que ían realizar, fronte a beneficios como obter dividendos, a participación social, o sentido da propiedade ou a preocupación activa pola mellora do medio ambiente. Os incentivos que os cidadáns percibían como fundamentais para participar nestas comunidades de parques eólicos agrúpanse en base a tres factores60:


      
        	Elección persoal da clase de enerxía, relacionada cunha notábel vocación de protección do medio ambiente e de articular un modelo de desenvolvemento sustentábel. Os cidadáns podían decidir apostar por un tipo de enerxía que consideraban menos lesiva para o medio ambiente.


        	Sentido de propiedade, relacionada co ánimo de poder ter aeroxeradores en propiedade, sendo unha mostra da vinculación do particular coa comunidade.


        	Factor económico, que mostra a posibilidade de obter un beneficio económico mentres se contribúe a estabelecer un tecido empresarial e industrial máis respectuoso co medio ambiente e que posibilita o desenvolvemento dunha nova tecnoloxía.

      


      Creáronse tres fondos de financiamento para a implantación de parques eólicos, con cantidades totais próximas aos 2 mil millóns de iens, grazas a contribucións de particulares, sendo minoritarias as das compañías eólicas. As contribucións por persoa situáronse entre os 100.000 iens (no Japan Fund e o Aomori Fund) e os 500.000 iens (no Hokkaido Fund). O financiamento da implantación de parques eólicos a través de particulares está crecendo en Xapón, porque domina a percepción de que cando unha empresa promotora implanta un parque o efecto para a rexión é limitado, mais cando se permite a participación e a implicación dos cidadáns aparece unha nova comunidade de propietarios de parques eólicos que fomentan unha relación entre os que viven na localidade e os cidadáns que viven fóra, aumentando a valoración do mesmo. O obxectivo é alcanzar 3.000 MW eólicos en 201061.


      3.9. A consolidación de China


      China iniciou o proceso de desenvolvemento da enerxía eólica a partir do ano 1986, caracterizándose por implantar unha política enerxética opaca (escasa información) e sen protección para os investidores privados, permitindo que os gobernos rexionais tivesen competencias para aprobar o desenvolvemento de proxectos enerxéticos sen requirir a autorización do goberno central. Non se estabeleceron incentivos para a implantación de parques eólicos e o prezo do kWh non podía competir coa enerxía do carbón, fortemente subsidiada. A partir do ano 1994 a potencia eólica instalada comezou a medrar62, ao difundirse a idea de que a consolidación da enerxía eólica podería reducir as fortes cargas ambientais que ameazaban o país e que poderían ter repercusións políticas. Paralelamente foron aflorando importantes barreiras limitadoras do desenvolvemento eólico:


      
        	Ao non dispor de tecnoloxía propia, os custos da instalación dos aeroxeradores incluían os prezos de importación, xunto cos custos de transacción e os gastos de servizos locais.


        	
A falta de coordinación entre as axencias públicas competentes na materia e as autoridades gobernamentais á hora de actuar. As autoridades enerxéticas estaban xerarquizadas, existindo unha forte burocratización e unha deficiente e pouco transparente coordinación entre elas, pois existían tres axencias con competencias en enerxía e non estaban delimitadas de forma clara as competencias de cada unha delas63.


      


      A reforma realizada entre os anos 2002 e 2006 puxo de manifesto unha nova política enerxética en materia eólica, tratando de alcanzar prezos competitivos na produción de electricidade, a pesar de que o investimento privado era mínimo e os prezos do kWh eólico seguían sen ser competitivos.


      A Lei de enerxías renovábeis que entrou en vigor o 1 de xaneiro de 2006, trataba de estabelecer un contorno máis favorábel, que reducise os impactos existentes sobre un medio ambiente gravemente deteriorado, a través dunha serie de obxectivos:


      
        	Reducir a altísima dependencia do carbón (pasando do 74 % na actualidade, ao 60 %).


        	Limitar a utilización do petróleo para minorar a súa forte dependencia exterior.


        	
Apoiar o desenvolvemento das enerxías renovábeis para poder alcanzar o nivel do 30 % dos recursos enerxéticos no ano 203064.


      


      Implantouse un modelo de concesións públicas que, definido e vixiado pola Comisión de Planificación Enerxética do Goberno chinés, pretendía unha combinación de incentivos e de regulacións que garantisen os máximos beneficios para todos os axentes que formaban parte do negocio eólico65. Este modelo asentou sobre catro premisas básicas:


      
        	Impulsar a competencia entre as empresas promotoras reducindo os seus beneficios empresariais e facendo que o prezo do kWh de orixe eólico tendese a reducirse.


        	O control total e efectivo do proceso de concesións estaría en mans das autoridades centrais, coa finalidade de que os deseñadores de políticas enerxéticas facilitasen a creación de grandes parques eólicos, creando economías de escala e reducindo os custos de acceso á rede eléctrica. As empresas encargadas de verter a enerxía eléctrica á rede terían a responsabilidade da adaptar as liñas de transmisión, para o transporte e a posterior distribución.


        	
Favorecer o asentamento de empresas eólicas estranxeiras para reducir o custo dos equipamentos a longo prazo, ademais de estabelecer unha porcentaxe de participación ás entidades locais como condición necesaria para poder participar no sistema de concesións. O interese estaba en crear fábricas de ensamblaxe de aeroxeradores e de desenvolvemento de tecnoloxía propia, xerando emprego para a poboación e beneficiando máis a sociedade coa difusión desta iniciativa empresarial. As entidades locais encargaríanse do acondicionamento dos camiños de acceso aos parques eólicos.



        	Posibilitar a participación de capital estranxeiro no financiamento dos parques eólicos que se instalasen no futuro.

      


      O Goberno chinés ampliou o seu apoio ás enerxías renovábeis, especialmente á eólica, con exencións e reducións de impostos, derivando nun considerábel avance da enerxía eólica, cunhas características particulares:


      
        	A maioría dos parques eólicos foron construídos por filiais de empresas de servizos públicos locais, existindo ademais un sistema de préstamos ou doazóns para parques eólicos preexistentes.


        	Non houbo unha política de prezos específicos para a enerxía eólica e esta foi tratada como calquera enerxía convencional, freando unha posíbel expansión maior. O prezo de compra era negociado cada ano e dependía do cambio do petróleo e dos custos de xeración. Con todo, veu a luz o Programa de concesións eólicas e a nova Lei de enerxía nacional renovábel, que redefiniu o papel dos gobernos locais e provinciais, facéndoos garantes do proceso de concesións, conscientes dos beneficios fiscais que estes perciben e do impulso da economía local.


        	A política enerxética eólica chinesa non logrou atraer investidores estranxeiros nin consolidar canles de expansión. Tampouco logrou facer partícipes directos aos cidadáns no desenvolvemento desta nova iniciativa industrial.

      


      Neste contexto, China acumulaba no ano 2009 25 GW de potencia instalada de orixe eólico, pasando a ocupar o terceiro posto en termos de potencia acumulada, que antes ocupaba o Estado español, en base aos seguintes datos: Estados Unidos, 23 % da capacidade total mundial, Alemaña 16,3 %, China 15,9 % e o Estado español 12,1 %66. Na actualidade é lider mundial en potencia eólica instalada.


      Estes datos coinciden cunha intensa actividade no sector que se apoia nos seguintes elementos:


      
        	
unha clara aposta polo desenvolvemento da enerxía eólica offshore a través de acordos entre as compañías eólicas locais e os gobernos das provincias, garantindo a explotación do recurso e o nacemento dun tecido industrial na zona.



        	
a creación de alianzas empresariais sólidas entre compañías locais e empresas nórdicas e americanas consolidadas, tanto instaladoras como de subministro de compoñentes. Dúas empresas do país, Sinovel e Goldwind, están entre as cinco empresas mundiais de maior facturación pola venda de aeroxeradores e compoñentes, cunha presenza internacional crecente67.


      


      Mais non debemos esquecer que as intencións do Goberno chinés chocan coas férreas intencións dalgunhas das provincias e incluso coa tendencia natural da evolución do propio país. China pretende cuadriplicar o seu PIB en 2020, polo que sería lóxico pensar que precisa aumentar a demanda de enerxía. Por outra parte, a poboación chinesa mostra unha tendencia de crecemento, con movementos de abandono do campo para a cidade, polo que se espera un incremento do consumo.


      Ante este panorama, o Goberno chinés deberá loitar por limar asperezas cos poderes locais para implantar un sistema enerxético e industrial que se enmarque dentro dun modelo de desen-volvemento sustentábel, mais sendo consciente das demandas derivadas do crecemento da poboación (Igadi, 2010).


      


      3.10. Comparativa entre países


      Ao caracterizar diferentes situacións de partida en canto ao desenvolvemento das enerxías renovábeis en xeral, e da enerxía eólica en particular, aprécianse elementos comúns e tamén trazos notabelmente dispares. O potencial eólico, os requisitos administrativos, técnicos e económicos para o estabelecemento de parques eólicos, ou mesmo a capacidade de interconexión da rede eléctrica con outros países son elementos claramente diferenciadores, mentres que a existencia dun sistema de primas, de tarifas de apoio e fomento, parece estar presente na maioría dos países líderes no sector.


      Co obxecto de ter unha visión de conxunto onde se observen coincidencias e disparidades, e de destacar os principais elementos da política eólica de cada país, preséntase unha táboa comparativa dos principais eixes de actuación das políticas articuladas nos países produtores relevantes. (Ver táboa 2, p. 56.)


      A partir dos principais logros das políticas eólicas desenvolvidas en cada país pódese definir un vector de xerarquía á hora de implantar políticas de apoio e incentivos á enerxía eólica, que se recolle no gráfico 1:

